
Х у л о с а и  а у д и т о р ӣ  

оид ба натиҷаи аудити мутобиқат ва молиявии Пажӯҳишгоҳи давлатии 

илмӣ - тадқиқотии “Ғизо” дар давраи аз моҳи августи соли 2023 то моҳи 

августи соли 2025.  

1. Хулосаи Палатаи ҳисоби Ҷумҳурии Тоҷикистон мутобиқи муқаррароти 

моддаи 7 Қонуни Ҷумҳурии Тоҷикистон “Дар бораи Палатаи ҳисоби 

Ҷумҳурии Тоҷикистон” ва моддаи 65 Қонуни Ҷумҳурии Тоҷикистон “Дар 

бораи молияи давлатии Ҷумҳурии Тоҷикистон” аз рӯйи натиҷаи чорабинии 

аудиторӣ дар Пажӯҳишгоҳи давлатии илмӣ - тадқиқотии “Ғизо” дар давраи аз 

моҳи августи соли 2023 то моҳи августи соли 2025, вобаста ба риояи санадҳои 

меъёрию ҳуқуқии соҳавӣ, дурустии банақшагирию истифодабарии маблағҳои 

буҷетӣ, нигоҳдории моликияти давлатӣ ва таҳияи ҳисоботи ҷамъбастӣ омода 

гардида, дар ҷаласаи ҳайати мушовараи Палатаи ҳисоб баррасӣ ва тасдиқ 

карда шудааст. 

2. Пажӯҳишгоҳи давлатии илмӣ - тадқиқотии “Ғизо” дар фаъолияти худ 

Конститутсияи Ҷумҳурии Тоҷикистон, Кодекси граждании Ҷумҳурии 

Тоҷикистон, Қонуни Ҷумҳурии Тоҷикистон “Дар бораи ҳифзи саломатии 

аҳолӣ”, Фармонҳои Президенти Ҷумҳурии Тоҷикистон, дигар санадҳои 

меъёрии ҳуқуқӣ ва инчунин Оинномаи худро ба роҳбарӣ мегирад. 

2.1. Муайян гардид, ки ба вазифаҳои Оинномавии Пажӯҳишгоҳ омӯзиши 

қонунияти муносибатҳои байниҳамдигарии мубодилаи маводҳо бо мақсади 

асоснок кардани талаботи физиологӣ ва моддаҳои асосии ғизо ва энергия дар 

шароити ҳамвори доманакӯҳҳо, ихтироъ ва таблиғи тановули дурусти ғизо, 

одоби хӯрокхурии аҳолии Ҷумҳурии Тоҷикистон, ихтироъ ва дар истеҳсолот 

ҷорӣ намудани маводи ғизоӣ бо истифодаи гиёҳҳои маҳаллии шифобахш 

(нушобаҳо ва ғайра) ва ғизои табобатию пешгирии ҳаргуна касалиҳо, 

гузаронидани мониторинг дар корхонаҳои соҳаи саноати хӯрокворӣ, бозорҳо 

новобаста аз шаклҳои моликият оид ба масъалаҳои назорати сифат, бехатарӣ, 

нигоҳдорӣ, фурӯш ва истифодаи маводҳои хӯрока, баҳодиҳии ҳамаҷонибаи 

таркиби кимиёвӣ, қимматнокии ғизоӣ ва арзиши биологии маводи ғизо, 

ифлосшавии онҳо бо омилҳои кимиёвӣ ва биологии касалиовар, омӯзиши 

механизмҳои вайроншавии мубодилаи моддаҳое, ки дар натиҷаи бемориҳои 

ғизои дар Тоҷикистон паҳншудаи калонсолон ва кӯдакон алоқаманд ва 

ғайраҳо шомил мегарданд. 

3. Фаъолияти Пажуҳишгоҳ дар давраи таҳти аудит қарор дошта, дар асоси 

мавзӯи «Статуси саломатӣ ва ғизои рӯзмарраи аҳолии Ҷумҳурии Тоҷикистон” 

ва «Сифат ва таркиби кимиёвии маводҳои ғизоии аҳолии мавзеъҳои гуногуни 

Тоҷикистон» ба роҳ монда шудааст. 

3.1. Бо мақсади татбиқи мавзӯи «Статуси саломатӣ ва ғизои рӯзмарраи 

аҳолии Ҷумҳурии Тоҷикистон” аз ҷониби директори Пажӯҳишгоҳ Нақшаи 

корӣ барои солҳои 2023 – 2025 дар ҳаҷми 11 банд барои ҳар як соли таҳти 

аудит қарор дода шуда ва барои татбиқи мавзӯи «Сифат ва таркиби кимиёвии 

маводҳои ғизоии аҳолии мавзеъҳои гуногуни Тоҷикистон» Нақшаи корӣ барои 

давраи таҳти аудит қарор дошта мутаносибан 10 банд, 9 банд ва 10 банд тасдиқ 

карда шудааст.  

3.2. Аудит нишон дод, ки кормандони Пажӯҳишгоҳ вобаста ба мавзӯи 

«Статуси саломатӣ ва ғизои рӯзмарраи аҳолии Ҷумҳурии Тоҷикистон” 

тавассути усули 24 соата истифодаи картаҳои омӯзишӣ ва албоми маҳсулоти 

ғизоӣ, таркиби кимиёии маҳсулотҳо ва таомҳо бо истифодаи барномаи 

компютериро соли 2023 дар 400 хонаводагиҳои ноҳияҳои И. Сомонӣ, Сино, 

Шоҳмансур ва Фирдавсии шаҳри Душанбе ва шаҳру ноҳияҳои Дарвоз, Ванҷ, 

Рушон ва Хоруғи ВМКБ, соли 2024 дар 400 хонаводагиҳои аҳолии шаҳри 

Турсунзода, ноҳияҳои Шаҳринав, Ёвон ва Рӯдакӣ ва дар нимсолаи аввали соли 

2025 дар 200 хонаводагиҳои ноҳияҳои Панҷ, Фархор, Балҷувон ва 

Темурмалики вилояти Хатлон гузарондаанд. 

3.2.1. Дар натиҷа муайян карда шудааст, ки дар ратсиони ғизои аҳолии 

шаҳри Душанбе норасоии лӯбиёгиҳо, донагиҳо, зироатҳо ва маҳсулоти гӯштӣ, 

дар ратсиони ғизои аҳолии шаҳри Турсунзода, ноҳияҳои Шаҳринав, Ёвон ва 

Рӯдакӣ норасоии маҳсулоти гӯштӣ, ширӣ, картошка, шакар ба назар расида, 

омӯзиши индекси вазни бадани аҳолии ноҳияҳои Панҷ, Фархор, Балҷувон ва 

Темурмалик муайян намудааст, ки қисми зиёди аҳолӣ дорои вазни муътадил 

(55,5%), зиёдвазнӣ 27% ва 17,5% гирифтори фарбеҳӣ мебошанд. 

3.3. Инчунин, аз ҷониби масъулини Пажӯҳишгоҳ дар солҳои 2023 – 2024 

ва нимсолаи аввали соли 2025 вобаста ба мавзӯи “Сифат ва таркиби кимиёвии 

маводҳои ғизоии аҳолии мавзеъҳои гуногуни Тоҷикистон” омӯзиши миқдори 

нитратҳо, нитритҳо, сифати таркиби кимиёвии маҳсулотҳои ширӣ, рустанигии 

ғизоӣ, пиёз, помидор, бодиринг, картошка, лаблабу, бехпиёз, сабзӣ, карам, ки 

дар нуқтаҳои гуногуни савдо ва бозорҳои шаҳри Душанбе, шаҳру ноҳияҳои 

Хоруғ, Дарвоз, Ванҷ, шаҳри Турсунзода, ноҳияи Шаҳринав, Рӯдакӣ, ноҳияҳои 

Ёвон, Панҷ, Фархор, Балҷувон ва Темурмалик ба фурӯш гузошташуда 

гузаронида шудааст. 

3.3.1. Дар натиҷаи омӯзиши соли 2023 гузаронидашуда муайян 

гардидааст, ки дар таркиби баъзе маҳсулотҳое, ки дар бозорҳои шаҳри 

Душанбе ба фурӯш бароварда шудаанд, миқдори нитратҳо зиёд мебошад, аз 

ҷумла, дар таркиби навъҳои помидор 7,5 фоиз, бодиринг  аз 22,6 фоиз то 49,3 

фоиз, пиёзи сабз аз 11,5 фоиз то 14 фоиз, турб 23 фоиз аз меъёр зиёдтар ба 

назар мерасад. Дар соли 2024 миқдори нитратҳо  дар таркиби сабзӣ, помидор, 

бодиринг, тарбуз ва ҳандалак аз меъёри талаботӣ зиёд арзёбӣ гардидааст, аз 

ҷумла дар таркиби помидор  75 фоиз – 85 фоиз, бодиринг 75 фоиз – 82 фоиз, 

тарбуз дубаробар ва ҳандалак 55 фоиз – 57 фоиз нисбати меъёр зиёд ба қайд 

гирифта шудааст. Дар нимсолаи аввали соли 2025 дар таркиби помидор  56,1 

фоиз, шалғамча 42,9 фоиз, бодиринг 38,8 фоиз, бехпиёз 29,8 фоиз, пиёзи сабз 

10,4 фоиз нисбати меъёр зиёд муайян гардидааст.  

3.4. Пажӯҳишгоҳ дар давраи таҳти аудит қарор дошта вобаста ба ташвиқу 

тарғиби бехатарии ғизо дар барномаҳои “Ғизои солим ва бехатарии 

маҳсулотҳои ғизоӣ”, “Рустаниҳои шифоӣ”, “Фарбеҳӣ”, Сайёҳӣ ва ҳунарҳои 

мардумӣ, Илм ва табиат, Пойтахт, Барномаи радиои Тоҷикистон, Фарҳанг 

зиёда аз 70 баромадҳо намудаанд, бахшида ба “Ғизои солим ва бехатарии  

маҳсулотҳои ғизоӣ” 6 конфронс баргузор намуда,  3 монография, 15 мақолаҳои 

дохилию хориҷи ба табъ расонида, 2 патент аз тарафи маркази милли патент 

гирифта шуда, вобаста дар самти таҳқиқоти амалӣ 1 дастур оиди “Зиёдвазнӣ, 

фарбеҳӣ ва роҳҳои пешгирии он” ба табъ расонида шудааст. 

3.5. Новобаста аз он, ки аз ҷониби масъулини Пажӯҳишгоҳ бандҳои 

нақшаи кории тасдиқгардида иҷро гардида бошанд ҳам, дар ин давра масъулин 

мониторинги амалигардонии корҳои ташфиқу тарғиботии дар давраи солҳои 

2023, 2024 ва нимсолаи аввали соли 2025 амалӣ карда шударо нагузаронда, 

муайян накардаанд, ки то чи андоза корҳои онҳо натиҷаовар мебошад. 

3.5.1. Масъулини Пажӯҳишгоҳ вазифадор карда мешаванд, ки дар охири 

ҳар соли молиявӣ мониторинги натиҷаи амалигардонии корҳои ташфиқу 

тарғиботии дар давоми сол амалӣ кардаашонро гузаронанд. 

4. Муайян гардид, ки Пажӯҳишгоҳ дар давраи таҳти аудит қарордошта 

фаъолияташро дар асоси Нақшаи корӣ ба роҳ монда бошад, ҳам дар ин давра 

як қисм вазифа ва уҳдадориҳои оинномавии худро иҷро накардаанд. Аз ҷумла, 

омӯзиши қонунияти муносибатҳои байниҳамдигарии мубодилаи маводҳо бо 

мақсади асоснок кардани талаботи физиологӣ ва моддаҳои асосии ғизо ва 

энергия дар шароити ҳамворӣ, доманакуҳҳо, ихтироъ ва таблиғи тавонули 

дурусти ғизо, одоби хӯрокхурии аҳолии Ҷумҳурии Тоҷикистон,  анҷом додани 

корҳои функсионалӣ ва тадқиқотҳои илмӣ  дар соҳаи илм ва технологияи ғизо, 

иштирок дар ҷорӣ намудани натиҷаи тадқиқотҳои илмӣ дар амалияи 

нигоҳдории тандурустӣ, расонидани ёрии ташкилию методӣ ва додани 

маслиҳатҳо ба корхонаҳои саноати хурокворӣ барои эътимотнокии системаи 

сифати хӯрока, такшил намудани кафедраи “Ғизошиносӣ” барои тайёр 

намудани мутахассисон аз ҳисоби донишҷуёни донишгоҳои олӣ ва тайёр 

намудани диэтологҳо барои ошхонаҳои мактаб - интернатҳои маъюбон, 

пиронсолон ва мактабҳои таҳсилоти умумӣ, гузарондани тадқиқотҳои 

омӯзиши ғизои воқеъии  гуруҳҳои гуногуни аҳолии Ҷумҳурии Тоҷикистон ва 

бастани шартномаҳо бо корхонаҳои саноати хурокворӣ барои коркарди 

маводҳои нави хӯрока амалӣ карда нашудааст.  

4.1. Масулини Пажӯҳишгоҳ вазифадор карда мешаванд, ки фаъолияти 

худро дар доираи ваколатҳои Оинномавии худ ба роҳ монанд.  

5. Нигоҳдории Пажӯҳишгоҳ дар солҳои 2023, 2024 ва нимсолаи аввали 

соли 2025 аз ҳисоби маблағҳои буҷети ҷумҳуриявӣ тавассути барномаи 

иттилоотии банақшагирӣ ва иҷрои буҷети давлатӣ  «SGB-net» амалӣ карда 

мешавад.  

5.1. Муайян гардид, ки барои нигоҳдории Пажуҳишгоҳ аз ҳисоби буҷети 

ҷумҳуриявӣ дар солҳои 2023, 2024 ва нимсолаи аввали соли 2025 бо 

назардошти тағйиру иловаҳо мутаносибан ба маблағи 1217,8 ҳазор сомонӣ, 

1738,5 ҳазор сомонӣ ва 1223,7 ҳазор сомонӣ ба нақша гирифта шуда, хароҷоти 

хазинавӣ 1206,9 ҳазор сомонӣ ё 99,1 фоиз, 1738,4 ҳазор сомонӣ ё 99,9 фоиз ва 

664,4 ҳазор сомонӣ ё 54,3 фоизи нақшаи аниқшударо ташкил намуда, 

хароҷотҳои воқеӣ бошанд дар ин давра 1206,9 ҳазор сомонӣ, 1738,4 ҳазор 

сомонӣ ва 664,4 ҳазор сомониро ташкил менамояд.  

5.2. Дар таркиби хароҷотҳо ҳиссаи асосиро аз рӯйи моддаҳои 

ҳимояшавандаи музди меҳнати кормандони асосӣ ва техникӣ, 

маблағҷудокуниҳо ба эҳтиёҷоти иҷтимоӣ, пардохти хизматрасонии 

коммуналӣ мутаносибан маблағи 654,9 ҳазор сомонӣ ё 54,3 фоиз, 873,5 ҳазор 

сомонӣ ё 50,2 фоиз ва 397,3 ҳазор сомонӣ ё 60,0 фоизи хароҷоти умумиро 

ташкил дода, аз рӯйи дигар ГИБ  бошад, маблағи 551,9 ҳазор сомонӣ ё 45,7 

фоиз, 864,9 ҳазор сомонӣ ё 49,8 фоиз ва 267,1 ҳазор сомонӣ ё 40,0 фоизро 

ташкил медиҳад. 

6. Дар рафти арзёбии дурустии амалиётҳои бонкии аз ҳисоби маблағҳои 

буҷетӣ барои нигоҳдории Пажуҳишгоҳ гузарондашуда, вайронкунии 

қоидаҳои молиявӣ муайян нагардид.  

7. Аудити дурустии ҳисоб ва пардохт намудани музди меҳнати 

кормандони Пажӯҳишгоҳ нишон дод, ки гарчанде, музди меҳнати кормандон 

дар давраи таҳти аудит қарор дошта, тибқи тартиботи ҷойдошта ҳисоб ва 

пардохт карда бошанд ҳам, дар 14 ҳолат ба кормандони баъди 14 рӯзи тақвимӣ 

бозхондшуда, музди меҳнат бо назардошти боздошти андозҳо ба маблағи 

15175,23 сомонӣ бархилофи тартиботи ҷойдошта ҳисоб ва пардохт карда 

шудааст, ки дар рафти аудит ба буҷет пардохт карда шуд. 

7.1. Ба масъулин тавсия дода мешавад, ки ҳангоми ҳисоб ва пардохт 

намудани музди меҳнати кормандон талаботҳои ҷайдошта риоя карда шавад. 

8. Дар Пажуҳишгоҳ ба аввал ва охири давраи таҳти аудит қарор дошта 

қарзҳои дебиторӣ ва кредиторӣ мавҷуд намебошад.  

9. Инчунин дар рафти аудит аз меъёрҳои муайянгардида барзиёд ҳисоб ва 

пардохт намудани маблағи сафари хизматӣ ба қадри 2840,0 сомонӣ ва аз 

ҳисоби нодуруст истифода бурдани меъёрҳо, нархгузории корҳо ва арзиши 

масолеҳҳои сохтмонӣ нисбат ба меъёрҳои муқарраршуда ба маблағи 21072,0 

сомонӣ муайян гардида, пурра ба буҷет пардохт карда шуд.  

9.1. Ҷиҳати ислоҳ ва пешгирӣ намудани камбудиҳои дар хароҷоти 

маблағҳои барои сафарҳои хизматӣ ва нигоҳдории воситаҳои давлатӣ 

муайянгардида, талаботҳои муқарраршуда риоя карда шавад. 

10. Дар рафти арзёбии риояи тартиби ҳисоббаробаркуниҳо бо буҷет, 

дурустии ҳисоб ва пардохт намудани ҳаққи хизматрасонии коммуналӣ, риояи 

тартиби гузарондани озмунҳо оид ба хариди мол ва кору хизматрасониҳо, ба 

даромад гирифтан ва аз эътибор соқит намудани воситаҳои асосӣ ва захираҳои 

моддию молӣ вайронкунии қоидаҳои молиявӣ муайян нагардид.  

11. Ҳамин тариқ, дар рафти гузарондани чорабиниҳои аудиторӣ дар 50 

ҳолат ба маблағи 39,1 ҳазор сомонӣ вайронкуниҳои низоми молиявӣ муайян 

карда шуда, пурра ба буҷет пардохт карда шуд.  

12. Ба истиснои таъсири камбудию норасоиҳои муайяншудаи барои 

солҳои 2023 – 2025, ки дар хисоботҳои молиявии солона ва фосилавӣ барои 

ташкилотҳои буҷетӣ ва дигар ҳисоботҳои фаъолият, амалиёт ва маълумотҳои 

молиявӣ вобаста ба тамоми масъалаҳои муҳим, инъикос карда шудаанд, мусбӣ 

арзёбӣ гардида ба меъёру талаботи муқарраршуда мутобиқат доранд.  
 

 

 

Сараудитор       М.Маҳмадализода 


